


Ons het die afgelope paar weke Koning 
Dawid se lewe bestudeer. 

Ons gaan vandag Dawid se laaste opdrag
bestudeer wat hy aan sy seun Salomo

gegee het.

Lees die volgende teksgedeelte deur.



1 Kronieke 28:1-10
Dawid se laaste opdrag oor die bou van die tempel

1Dawid het al die gesagsdraers van Israel laat bymekaarkom in Jerusalem: 
dié wat gesag gehad het oor die stamme, oor die afdelings in diens van die 
koning, oor duisend, oor honderd, oor al die koninklike besittings en vee, en 
verder sy seuns saam met die hoofbeamptes, die helde en al die manne van 
betekenis.
2Toe het koning Dawid opgestaan en gesê: “My broers, my volk, luister na my! 
Ek was van gedagte om 'n gebou op te rig as staanplek vir die verbondsark van 
die Here en as rusplek vir die voete van ons God. Ek het reeds voorbereidings 
vir die bouwerk getref, 3maar God het vir my gesê: ‘Jy sal nie vir my Naam 'n 
huis bou nie, want jy is 'n man van baie oorloë en jy het baie bloed vergiet.’



4“Die Here die God van Israel het my bo my hele familie 
verkies om my lewe lank koning oor Israel te wees. Hy het 
Juda gekies as leidende stam, uit die huis van Juda my 
familie, en Hy het onder my vader se seuns aan my die
voorkeur gegee om oor die hele Israel te regeer.
5Uit al my seuns, want die Here het my baie seuns gegee, 
het Hy my seun Salomo gekies om te sit op die troon van 
waar die Here self oor Israel regeer. 6Hy het vir my gesê: 
‘Jou seun Salomo sal vir My die tempel met sy voorhowe 
bou, want Ek het hom vir My as seun gekies, en Ek sal vir 
hom 'n vader wees. 7As hy volhou om my gebooie en 
bepalings na te kom soos nou, sal Ek sy koningskap sy lewe 
lank bevestig.’



8“Daarom gebied ek, Dawid, julle nou in teenwoordigheid 
van die hele Israel, die gemeente van die Here, en ten 
aanhore van ons God: Onderhou en ondersoek al die gebooie 
van die Here julle God, dat julle die goeie land kan bly besit 
en dit as 'n blywende erfenis aan julle kinders na julle kan 
nalaat.
9En jy, Salomo, my seun, jy moet die God van jou vader ken 
en Hom dien met jou hele hart en met 'n gewillige gemoed, 
want die Here ondersoek alle harte en ken die bedoeling van 
elke gedagte. As jy na Hom vra, sal Hy Hom deur jou laat vind, 
maar as jy Hom verlaat, sal Hy jou vir altyd verwerp. 10Besef 
nou dat die Here jou gekies het om 'n gebou as heiligdom op 
te rig. Pak nou die werk aan en doen dit!”



Van Koning Dawid se nalatenskap was die volgende
3 in hierdie teks gedeelte vas gevang…
1. Die bou van die tempel
2. Sy verhouding met die Here
3. Sy ewige troon



Dawid het in 2 Samuel 7 besef dat hy in 'n huis 
woon maar die verbondsark, dit wat God se 
teenwoordigheid verteenwoordig, staan in 'n 

tent. So om die Here te eer vir wie Hy is en wat 
Hy gedoen het wou Dawid vir die Here 'n tempel

bou, om Hom te eer.

Maar Dawid het goed geweet dat dit nie hy gaan
wees wat die tempel sou bou nie, maar sy seun, 

Salomo, die volgende koning oor Israel.



Dawid het nie alles end uit deurgesien nie, maar 
‘n belangrike rol gespeel in die nalatenskap.

Wat kan ons uit Dawid se lewe leer in verband
met nalatenskap?

Wat sou jy graag vir jou kinders/ familie/ die kerk
wou nalaat as ‘n teken van gehoorsaamheid aan

God?



1. Die bou van 
die tempel

2 Samuel 7:1&2

1Toe koning Dawid in sy eie huis 
woon, nadat die Here hom rus
gegee het van al sy vyande in die 
omgewing, 2sê hy vir die profeet
Natan: “Kyk, ek woon in 'n huis wat 
met sederhout versier is, maar die 
ark van God staan in 'n tent.”



1. Die bou van 
die tempel

2 Samuel 7:12-16
12Wanneer jy te sterwe kom en jy by jou
voorvaders rus, sal Ek een van jou
nageslag, jou eie seun, koning maak en
aan hom 'n bestendige koningskap
gee. 13Hy sal vir my Naam 'n huis bou, en
Ek sal sy koningskap vir altyd laat
voortbestaan. 14Ek sal vir hom 'n vader
wees en hy sal vir My 'n seun wees. As hy
ontrou is, sal Ek mense gebruik om hom
te straf, hom te kasty. 15Maar my trou sal
Ek nie aan hom onttrek soos Ek dit aan
Saul onttrek het om vir jou plek te maak
nie. 16Jou koningshuis en jou koningskap
sal vir altyd vas staan; jou troon sal altyd
voortbestaan.”



Dawid het die droom gehad om die tempel te bou, 
maar hy het geweet dat dit nie hy sou wees wat die 
tempel sou bou nie. Dawid het met dit in gedagte

steeds omtrent al die werk gedoen om die 
voorbereidings in plek te kry sodat Salomo die 

tempel kon bou. 

Hy het 'n model van die tempel en al die materiaal vir
Salomo voorberei en gegee sodat hy die tempel kon

bou. GAAN LEES ASB OP JOU EIE TYD 1 KRONIEKE 29
OM TE SIEN WAT ALLES DAWID GEGEE HET VIR DIE 

BOU VAN DIE TEMPEL.



2. Sy verhouding met die Here
1 Kronieke 28:9
"9En jy, Salomo, my seun, jy 
moet die God van jou vader ken 
en Hom dien met jou hele hart 
en met 'n gewillige gemoed, 
want die Here ondersoek alle 
harte en ken die bedoeling van 
elke gedagte. As jy na Hom vra, 
sal Hy Hom deur jou laat vind, 
maar as jy Hom verlaat, sal Hy 
jou vir altyd verwerp."



Ken Hom

Dien Hom

Soek Hom



Dawid gee vir Salomo hierdie kosbare advies, want 
deur Dawid se lewe vandat hy gesalf is as Israel se 

volgende koning deur die profeet Samuel, het 
Dawid die Here geken en met Hom gestap en op 
Hom vertrou. Dawid weet self deur sy lewe heen 

dat sy verhouding met die Here is die fondasie van 
sy lewe. Die Here het hom beskerm en die Here het 
hom gedra en gemaak wie hy is. Sy verhouding met 

die Here was Dawid se alles. Dawid weet hoe 
belangrik dit is om die Here te ken, want as jy die 

Here ken dan weet jy dat God, die skepper van die 
heelal met jou is. 



3. Sy ewige troon

2 Sameul 7:16
"16Jou koningshuis en
jou koningskap sal vir
altyd vas staan; jou
troon sal altyd
voortbestaan.”



Die heeltyd waar ons sover oor Dawid se lewe gepreek
het, het ons gesien dat Dawid se lewe paralel loop en wys

na Jesus.

In hierdie laaste opdrag van Dawid besef ons hoe sy
verhouding met die Here en sy gehoorsaamheid aan die 
Here se wil 'n groot nalatenskap of "legacy" was. Maar in 

Jesus word al daardie oorgevat en Jesus word dan die 
Koning. Deur Hom is hierdie nalatenskap vandag nog

relevant op ons lewens.

Jesus kom hernuwe hierdie nalatenskap van Dawid, en
ons kan daarin leef.  Kyk hoe vervul Jesus hierdie

nalatenskap:



1. Die tempel
Matteus 27:50-51
50Jesus het weer hard uitgeroep en die laaste asem uitgeblaas.
51Op daardie oomblik het die voorhangsel van die tempel van bo 
tot onder middeldeur geskeur. Die aarde het geskud, en die rotse 
het uitmekaar gebars.

1 Korintiërs 6:19-20
"19Of besef julle nie dat julle liggaam 'n tempel van die Heilige
Gees is nie? Julle het die Heilige Gees, wat in julle woon, van God 
ontvang, en julle behoort nie aan julleself nie: 20julle is gekoop, en
die prys is betaal. Julle moet God dus in julle liggaam verheerlik."



2. Verhouding met die Here

1 Kronieke 28:9
"9En jy, Salomo, my seun, jy moet die God van jou vader 
ken en Hom dien met jou hele hart en met 'n gewillige 
gemoed, want die Here ondersoek alle harte en ken die 
bedoeling van elke gedagte. As jy na Hom vra, sal Hy Hom 
deur jou laat vind, maar as jy Hom verlaat, sal Hy jou vir 
altyd verwerp."



Ken Hom

Dien Hom

Soek Hom



2.1. KEN DIE HERE
Johannes 17:1-3

1Nadat Jesus dit gesê het, het 
Hy na die hemel toe opgekyk en 
gesê: “Vader, die tyd het 
gekom. Verheerlik u Seun, 
sodat die Seun U kan 
verheerlik. 2U het Hom immers 
die volmag oor die hele 
mensdom gegee om aan almal 
wat U Hom gegee het, die ewige 
lewe te gee. 3En dit is die ewige 
lewe: dat hulle U ken, die 
enigste ware God, en Jesus 
Christus, wat deur U gestuur is.



2.2. DIEN DIE 
HERE

Johannes 12:26

26As iemand My wil
dien, moet hy My 
volg; en waar Ek is, 
daar sal my dienaar
ook wees. As iemand
My dien, sal die 
Vader hom eer.



2.3. SOEK DIE HERE
Jakobus 4:4 & 7-8

4Wie 'n vriend van die wêreld wil wees, wys daarmee dat hy 'n vyand van 
God is.
7Onderwerp julle dan aan God. Staan die duiwel teë en hy sal van julle af
wegvlug. 8Nader tot God en Hy sal tot julle nader.

“As jy na Hom vra, sal Hy Hom deur jou laat vind, maar as jy Hom verlaat, sal Hy jou vir altyd verwerp."



Wanneer ons hierdie 3 eienskappe van 
ons verhouding met die Here nastreef –

Om Hom te KEN, om Hom te DIEN en om 
Hom te SOEK, dan sal ons verhouding met 

die Here verdiep.

Dink bietjie hieroor…

Hoe kan jy die Here KEN, DIEN en SOEK?



3. Sy ewige troon

Lukas 1:31-33
31Jy sal swanger word en 'n seun in die wêreld bring, en
jy moet Hom die naam Jesus gee. 32Hy sal groot wees 
en die Seun van die Allerhoogste genoem word. Die 
Here God sal Hom die troon van sy voorvader Dawid
gee, 33en Hy sal as koning oor die nageslag van Jakob 
heers tot in ewigheid. Aan sy koningskap sal daar geen
einde wees nie.”



3. Sy ewige troon
Johannes 14:1-7
1“Julle moet nie ontsteld wees nie. Glo in God; glo ook in My. 2In 
die huis van my Vader is daar baie woonplek. As dit nie so was 
nie, sou Ek nie vir julle gesê het Ek gaan om vir julle plek gereed 
te maak nie. 3En as Ek gegaan het en vir julle plek gereed 
gemaak het, kom Ek terug en sal julle na My toe neem, sodat 
julle ook kan wees waar Ek is. 4En julle ken die weg na die plek 
waarheen Ek gaan.”
5Tomas sê toe vir Hom: “Here, ons weet nie waarheen U gaan 
nie; hoe kan ons dan die weg daarheen ken?”
6Jesus het vir hom gesê: “Ek is die weg en die waarheid en die 
lewe. Niemand kom na die Vader toe behalwe deur My nie. 7As 
julle My ken, sal julle my Vader ook ken. En van nou af ken julle 
Hom en sien julle Hom.”



Jesus vervul hierdie belofte wat God aan 
Dawid gemaak het: Dat Dawid se troon 

ewig sal wees.

Jesus is die Koning van die konings. Die 
Koning wat ewig regeer!




